
Il Grischun imaginar
DA TORLACH MAC CON MÍ

� Certs turistichers promovan l’idea
dil Grischun, ni pli particularmein
dall’Engiadina, sco in «tierz liug».
Quei ei oriundamein l’idea d’in autur
american, Ray Oldenburg. Tenor quel
dat ei ella veta dil carstgaun buca mo
la casa ed il plaz da lavur; ei dat ni du-
ess dar in «tierz liug», sco l’ustria cun
sia meisa rodunda, nua ch’ins sa es-
ser da cumpignia ed emprender da vi-
ver cun ses concarstgauns. Ussa duein
las Alps grischunas daventar in tal «tierz
liug» per las elitas internaziunalas. Quels
schanis – genis da computer, striuns dal
la finanza – vegnan a vegnir cheu, viver
els megliers hotels, ir cun skis sco ei s’au
da, denton era participar vid sentupadas
da brainstorming e luvrar sin lur com
puters cugl agid digl internet. Cool, ne
ve? Notabene: quei tierz liug ha da far
nuot culla veta dils indigens. Ei fagess
negin senn da mussar a quels hosps co
cuschinar bizochels, ni cavar ragischs
per far vinars, ni sunar la tiba – ni da dar
ad els in cuors da romontsch per s’inte
grar. Na! Ei ha buca num da s’integrar,
ei ha num da sesluccar e seremetter em
pau dalla veta pretensiusa d’elita els
gronds marcaus cosmopolitics, els mo

derns Babels ni Basels cun lur Tuors
d’investiment e d’innovaziun.

Adina ha ei dau dus Grischuns. Ei dat
in Grischun real, quel ch’ils indigens en
conuschan, il territori familiar ch’els
numnan bugen «nossas valladas». Mo da
vegl enneu viagieschan jasters atras nies
cantun: per quels ei il Grischun ina tia
ra da pass. Quels jasters han lur atgna
carta dil territori retic, differenta da
quella dils indigens; mintgaton han els
creau in Grischun imaginar. Jeu patra
tgel vid ils litterats, avontut ils gronds
auturs da lungatg tudestg: evochein nus
ils nums da Nietzsche, Rilke, Thomas
Mann, Hermann Hesse…

Muntognas magicas
Per Nietzsche ei l’Engiadina entuorn
Segl la tiara da Zarathustra. Ils cuolms
significheschan ina veta ascetica, la su
prema luschezia dil Surcarstgaun. Per
Rilke ein ins semegliontamein «exponi
us sillas muntognas dil cor», sco el scri
va en ina poesia fetg enconuschenta. Era
cheu setracta ei d’ina terribla ascesa,
l’ascesa dils cuolms e glatschers, nua
ch’il poet, igl um da lungatg par excel
lence, sto bandunar «il davos vitg dils
plaids» e schizun «in davos bein puril da
sentiment» e muntar vinavon, mo vina

von. La finfinala eis el persuls culs
tschéss…

Per Thomas Mann ei Tavau la mun
togna magica da Hans Castorp. Lez an
fla sia Dunna Venus, Madame Chau
chat, e siu preceptur, Settembrini, omis
dus jasters sco el. Ed el viva in grond sie
mi, ina grondiusa e terribla visiun, cura
ch’el va cun skis e sepiarda en ina cufla
da neiv.

Per Hermann Hesse ein il Grischun
ed il Tessin la provinzia pedagogica,

Castalia, nua ch’in uorden da muntgs
futurs sefatschenta cul Giug da Pèrlas da
Veider. Il Magister dil Giug Josef
Knecht fa in pelegrinadi tochen il pass
alpin per consultar il «Frar Pli Vegl», igl
eremit e specialist da chines; e la finfi
nala anfla el la mort ellas auas freidas dil
Lag da Segl.

Veser la mar d’in péz
Secapescha, tut quei ei mo in Grischun 
imaginar, il qual ha da far nuot cul Gri
schun real dils indigens. Per in indigen ei 
Tavau buc ina muntogna magica, las val
ladas ein buc ina provinzia pedagogica, 
ils pézs alpins ein buc il simbol dil Sur
carstgaun. Els ein sia patria, sia dimora 
mudesta, in liug per nescher, viver e mu
rir. Il Grischun cun sias tschien
tschunconta valladas ei bials avunda, 
senza vuler imaginar el sco in reginavel 
incantau. In indigen havess tschaffen da 
dir a mintgin da quels schanis: «Mira, la 
veta ei dira, mo buna en nossa patria, 
pren dimora cheu e banduna tias illu
siuns tudestgas, empren nies lungatg ed 
empren a viver ed a murir buca sco in 
Surcarstgaun, mo sco in sempel car
stgaun – in pur, in pastur, in catschadur.» 

Ils indigens denton san adina em
prender enzatgei dils jasters. E mintga

ton dat ei in ni l’auter indigen che elegia
dimora el reginavel dall’imaginaziun.

Pader Placi a Spescha era mai cun
tents culla veta da mintga di giu ella val
lada. El ha stuiu daventar alpinist sco in
tip da «fuite en avant» perquei ch’el era
gia persuls en sia atgna patria: la glieud
numnava el «il pader curios». El ha priu
la senda solitaria dils aults cuolms gri
schuns, avon l’epoca dils sportists engles
e dils turists. El ha conquistau in cuolm,
il Péz Valrein (igl «Adula Mons» dils Ro
mans), dil qual el hagi viu la Mar medi
terrana. «Thalatta, thalatta!» Ins sa mo
s’imaginar siu sentiment suprem d’exal
taziun, dalla conquista da limitas, sulet
sil péz. Alpinists ulteriurs ein stai mo
sceptics ed han supponiu che quei seigi
stau ina visiun, ina illusiun, ina halluci
naziun, igl effect dall’imaginaziun dil
benedictin intrepid.

Giebein, forsa ei era quei stau in re
ginavel imaginar, tgei che pader Placi ha
viu al horizont. Ni ha el veramein viu la
mar d’in cuolm grischun? La finfinala
emporta ei pauc. El ha ughegiau da se
miar. Igl exercezi dall’imaginaziun ha ses
avantatgs, buca mo pigl jester, mobein
era pigl indigen. En siemi ni en visiun
vesa el siu mund buca sco el ei, mobein
sco el savess esser.

Thomas Mann e Hermann Hesse el Gri-
schun. MAD

Rinforzar l’attractivitad sco lieu economic
La regenza respunda a duas intervenziuns parlamentaras concernent la refurma da taglia sin interpresas

DA MARTIN CABALZAR

� La refurma da l’imposiziun da taglia
sin interpresas è vegnida deliberada dal
parlament federal en la sessiun da stad
2016. Encunter quest relasch è vegnì
prendì il referendum uschia che la vota-
ziun dal pievel ha lieu ils 12 da favrer
2017. Sche la refurma fiscala federala
vegn alura acceptada duai quella ir en
vigur cun Bumaun 2019. Questa refurma
n’ha dentant betg mo consequenzas finan
zialas per la confederaziun, mabain era per
ils chantuns e las vischnancas. Quai ha in
sinuà ils deputads Heinz Dudli (pbd
Tschintg Vitgs) e Peter Peyer (ps Trin) d’in
oltrar en il cussegl grond duas interven
ziuns parlamentaras.

Dumondas da la
fracziun socialdemocratica

En num e per incarica da la fracziun social
democratica dal cussegl grond ha inoltrà
deputà Peter Peyer (Trin) ina dumonda da
fracziun concernent las consequenzas da la
refurma da taglia sin las interpresas, sin il
chantun e sin sias vischnancas. Tar la con
federaziun chaschunia la refurma da taglia
per interpresas ina perdita da retgav da ra
dund 1,3 milliardas. Peyer vul savair tge che
quai munta per il chantun Grischun. Pli
navant vul el endriescher da la regenza tge
instruments che èn previds sco la «patent
box», la promoziun da l’input, la taglia sin
gudogn cun tschains rectifitgads. En cas
ch’i saja era prevì ina taglia sin gudogn
stuess ins era definir en tge dimensiun che
quai duai succeder ed eruir las consequen
zas finanzialas resultantas. Sereferend al
chantun Vad sa dumonda l’interpellant tge
mesiras sociopoliticas, che san u ston ve
gnir previdas per minimar las consequen
zas negativas da refurma da taglia per las in
terpresas, han sin las persunas natiralas.

Consequenzas finanzialas per chantun,
vischnancas e plaivs

Damai che la regenza na saja anc betg
s’occupada pli profundamain cun la
realisaziun da questa incumbensa i na
saja anc betg pussaivel da dar respostas
detagliadas e preschentar mesiras con
cretas. Actualmain vegnia dentant pri
da en mira ina grevezza fiscala effectiva
sin il gudogn da tschertamain main che
15 pertschient. Manegiada en quest
connex sajan tant la taglia sin gudogn

da confederaziun e da chantun sco era
las taglias incassadas per las vischnancas
e per las baselgias chantunalas. La di
mensiun exacta da distgargias vegnia er
a depender da las decisiuns dals auters
chantuns. I saja numnadamain da guar
dar ch’il Grischun restia fiscalmain
cumpetitiv co lieu d’interpresas. La re
ducziun da la taglia effectiva sin il gu
dogn per in pertschient effectueschia tar
in retgav da la taglia sin il gudogn da
62,4 milliuns che èn budgetads per
l’onn proxim in minus d’entradas da
circa 7,5 milliuns per il chantun, otg
milliuns per las vischnancas ed 800 000
francs per las baselgias chantunalas. Las
perditas per las vischnancas vegnan
schizunt ad esser levamain pli autas,
manegia la regenza.

Mantegnair la cumpetitivitad
L’intent da la refurma sin taglia saja d’ob
tegnair in lieu fiscal attractiv per las persu
nas giuridicas cun la finamira da mante
gnair plazzas da lavur existentas ed era da
motivar las interpresas da stgaffir novs posts
da lavur.

En la cumparegliaziun interchantunala
profiteschan cunzunt las persunas natiralas
sin stgalims da progressiun mesauns e pli
basss gia oz d’ina grevezza fiscala fitg mode
rada, punctuescha la regenza. Pervi dal rom
finanzial stretg na vesa la regenza actual
main naginas pussaivladads per ulteriuras
distgargias finanzialas per las persunas na
tiralas.

14 chantuns ha già decidì da sbassar
la taglia sin interpreas

Tenor Heinz Dudli (pbd Tschintg Vitgs)
han acutalmain almain 14 chantuns decidì
da reducir las taglias sin gudogn d’interpre
sas. Gia oz ston interpresas en il chantun
Grischun pajar dapli taglia che  en ils chan
tuns Glaruna e Turgovia. Tenor la voluntad
da la regenza na duess il chantun Grischun
avair in rang en l’emprima mesadad  dals
chantuns areguard la grevezza fiscala da las
persunas giuridicas. Quai na vegn dentant
betg ad esser pussaivel suenter la realisaziun
da la refurma sin plaun federal.

Quai tant pli ch’il Grischun haja gia
budgetà per 2016 in deficit da 50,8 mil
liuns. Tenor il plan da finanzas duai il defi

cit impurtar 40,3 milliuns per l’onn 2017,
73,1 milliuns per l’onn 2018 e schizunt
89,3 milliuns per l’onn 2019, scriva Dudli
en sia argumentaziun.

I resta pauc temp per realisar
la refurma dal dretg chantunal

Tenor la regenza resti al legislatur pauc
temp per realisar la refurma da taglia sin in
terpresas sin plaun chantunal. Tenor il plan
da termins saja planisada ina procedura da
consultaziun dal mars fin zercladur 2017 e
da realisar las tractativas parlamentaras per
la sessiun d’avrigl 2018.

Igl è la finamira da la regenza da man
tegnair la cumpetitivitad fiscala areguard 
l’imposiziun da taglia sin interpresas, 
uschenavant che la situaziun finanziala 
dal chantun e da las vischnancas permet
ta quai. Sch’in rang en l’emprima mesa
dad da tut ils chantuns sa laschia realisar 
en quest connex na possain ins actual
main an betg dir, scriva la regenza. Ins 
stoppia examinar sch’ins veglia prender 
en mira ina reducziun moderada da la 
taglia sin gudogn en cumbinaziun cun 
in’autra distgargia en las differentas me

siras da cumpensaziun («patent box» 
etc.) ubain ina reducziun pli ferma da la 
taglia sin gudogn cun regulaziuns spezia
las main attractivas. Tenor las calcula
ziuns approximativas da la confedera
ziun vegnan ils retgavs supplementars 
che resultan da la quota pli auta da la ta
glia federala directa, consumada tras in 
minus d’entradas che sa resulta da la gu
livaziun da las resursas da la confedera
ziun. I na restia nagin surpli che possia 
vegnir repartì, constatescha la regenza.

L’imposiziun privilegiada da dividen
das duai vegnir mantegnida, ses intent è 
quel d’evitar l’imposiziun economica du
bla da la persuna giuridica e das sias per
sunas participadas.

Perspectivas finanzialas dal chantun
«Pervia dal svilup interchantunal tar 
l’imposiziun da taglia sin interpresas èsi 
segiramain necessari da reducir a sut 15 
pertschient la grevezza fiscala effectiva sin 
il gudogn tar la confederaziun, il chan
tun e las vischnauncas», scriva la regenza. 
Las reducziuns dal pe da taglia proponi
das per las persunas giuridicas en il pre
ventiv 2017 effectueschian mo ina re
ducziun da 16,7 sin 16,1 pertschient. El 
plan da finanzas actualisà per 2020 saja 
prevì da resguardar in’ulteriura reduc
ziun a questa grevezza maximala sin 15 
pertschient. Per 2020 quinta il plan da fi
nanzas dentant cun in deficit da 96,8 
milliuns. «Quest deficit è sur la limita to
lerabla», punctuescha la regenza. Mesiras 
da distgargia vegnan perquai ad esser in
evitablas, ma actualmain na duain quel
las anc betg vegnir concretisadas. 

La planisaziun da finanzas cuntegna 
enconuschentamain numeruas malsegi
rezzas. Per garantir l’equiliber da las fi
nanzas haja la regenza l’intenziun da pro
ceder en moda flexibla e pass per pass. 
Cun la consultaziun da l’Institut BAK 
Basel Economics SA vegnia actualmain 
fatg in’analisa cumplessiva da la structu
ra da custs dal chantun inclusiv da las 
vischnancas. Sin fundament da quella 
analisa duai vegnir elavurà in project per 
mauns dal cussegl grond. L’intent da quel 
è d’augmentar il spazi d’agir dal parla
ment en la politica da finanzas. En quest 
process duain vegnir gulivadas er las per
ditas dal retgav che resulta da la refurma 
da finanzas da l’imposiziun da taglia tar 
las interpresas.

